
Oleh SAIRUL ZAMRI MISRANI

Kerjasama antara Naza dan DBKL merupakan antara inisiatif bagi memperbaiki kualiti udara Kuala Lumpur.

KUALA LUMPUR - Dalam usaha memperkasa dan memelihara kawasan hijau di Lembah Klang,
syarikat automotif terkemuka negara, Naza Corporation Holdings Sdn. Bhd. memperuntukkan RM20
juta menerusi program tajaan bersama dalam menyelenggara Taman Metropolis, Kuala Lumpur.

Menteri Wilayah Persekutuan Kuala Lumpur, Datuk Seri Tengku Adnan Tengku Mansor berkata,
melalui program kerjasama dengan Dewan Bandaraya Kuala Lumpur itu, ia bakal menjadikan Kuala
Lumpur sebagai lima bandar dalam taman pilihan pelancong.

“Ini merupakan inisiatif yang menguntungkan kedua-dua pihak dalam usaha memperbaiki kualiti
udara Kuala Lumpur.

“Dengan wujudnya Taman Metropolis di KL Metropolis ini, kita dapat meneruskan usaha ke arah
kehidupan lebih hijau untuk generasi kini dan akan datang,” katanya kepada pemberita selepas
majlis pecah tanah Taman Metropolis di sini hari ini.

Tambah Tengku Adnan, ia selaras dengan inisiatif KL Lebih Hijau yang diperkenalkan sejak tahun
2011 lagi.

Jelasnya, Taman Metropolis berkeluasan lima ekar tersebut merupakan sokongan proaktif pihak
Naza yang berperanan sebagai lokasi para pelancong melakukan aktiviti riadah dan lengkap dengan
dewan komuniti berserta laman berbumbung berkeluasan 27,000 kaki persegi. - K! ONLINE

